ТӨРИЙН БОЛОН АЛБАНЫ НУУЦЫН ТУХАЙ ХУУЛЬД НЭМЭЛТ, 
ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ТАНИЛЦУУЛГА


Монгол Улсад 1995 онд Төрийн нууцын тухай хууль, Төрийн нууцын жагсаалт батлах тухай хууль батлагдсанаар төрийн нууцыг хамгаалахтай холбогдсон харилцааг анх удаа хуулиар зохицуулж, төрийн нууцыг хамгаалах тогтолцоо, эрх зүйн үндсийг тавьсан.

Улмаар 2016 оны 12 дугаар сард Төрийн нууцын тухай хууль, Төрийн нууцын жагсаалт батлах тухай хуулийг тус тус хүчингүй болгож тухайн харилцааг зохицуулж байсан харилцааг зохицуулах зорилгоор Төрийн болон албаны нууцын тухай хуулийг баталсан байна. 

Төрийн болон албаны нууцын тухай хууль урьд хүчин төгөлдөр үйлчилж байсан Төрийн нууцын тухай хууль, Төрийн нууцын жагсаалт батлах тухай хуулиас ялгагдах зарчмын шинжтэй харилцаа нь албаны нууц гэх ойлголтыг оруулж ирсэн, түүнчлэн Монгол Улсын төрийн нууцад хамаарах мэдээллийн жагсаалтыг хуулиар бус  Засгийн газрын тогтоолоор баталж байхаар өөрчлөлт орсон.

Монгол Улсын Үндсэн хуулийн Арван зургадугаар зүйлийн 17 дахь хэсэгт  “...улсыг батлан хамгаалах, үндэсний аюулгүй байдал, нийгмийн хэв журмыг хангах зорилгоор задруулж үл болох төр...-ийн нууцыг хуулиар тогтоон хамгаална...” хэмээн заасан. Ардчилсан нийгэмд төрийн байгууллага, албан тушаалтны шийдвэр үйл ажиллагаа олон нийтэд аль болох ил тод, нээлттэй, энэ талаарх мэдээлэл хүртээмжтэй байх ёстой.  Хэдий тийм ч нийтийн ашиг сонирхол буюу “улсыг батлан хамгаалах, үндэсний аюулгүй байдал, нийгмийн хэв журмыг хангах” зорилгоор тодорхой мэдээллийг  зөвхөн хуулиар тогтоох замаар иргэний мэдээлэл хайх, хүлээн авах эрхийг хязгаарлаж болохоор Үндсэн хуульд заасан. 

Гэвч Монгол Улсын төрийн нууцад хамаарах мэдээллийн жагсаалтыг хуулиар бус Засгийн газрын тогтоолоор баталдаг болсон нь хэлбэрийн хувьд Үндсэн хуульд нийцэхгүй байгаагаас гадна мэдээллийг төрийн нууцад хамааруулах шалгуур, босго “намсаж”, үүнтэй холбоотойгоор Улсын Их Хурлын хяналт байхгүй болсон. Сөрөг үр дагаварт нь гүйцэтгэх эрх мэдлийн байгууллага болох Засгийн газар нь мэдээллийг төрийн нууцад авахдаа Улсын Их Хурлын хяналтгүйгээр дур зоргоор шийдвэрлэх боломжийг бүрдүүлсэн. Мөн түүнчлэн үүнийг дагаад иргэдийн мэдээлэл хайх хүлээн авах эрх хумигдаж, хууль бус үйлдлүүдээ Засгийн газар өөрөө мэдэн нууцлах эрх зүйн үндэс бий болсон. 

Төрийн нууцын жагсаалт батлах тухай хуулийн дагуу төрийн нууцад хамааруулж байсан мэдээлэл 60 орчим байсан бол Засгийн газрын тогтоолоор төрийн нууцад авсан мэдээллийн тоо давхцалгүй тоогоор 400 гаран болж даруй 7 дахин нэмэгдсэн. 


Үүнээс гадна  “албаны нууц” гэх ойлголтын хүрээнд төрийн байгууллага нь “төрийн байгууллагын нууц” гэсэн ойлголтыг дотооддоо бүрдүүлэх болсон. Тодруулбал төрийн байгууллагууд өөрийн байгууллага тус бүрдээ мэдээллийг нууцалдаг болсон нь нууцын талаарх ойлголтыг хавтгайруулж, иргэдийн мэдээллийн авах эрхийг боогдуулж, нийтийн мэдээллийн ил тод байдлын тухай хууль тогтоомжийн хэрэгжилтэд саад учирч эхэлсэн. Тиймээс хуулийн төслөөр дараах хоёр зарчмын асуудлыг шийдвэрлэхээр тусгасан. Үүнд:

· Монгол Улсын төрийн нууцад хамаарах мэдээллийн жагсаалтыг Засгийн газар бус Улсын Их Хурал баталдаг байх;

· Албаны нууцыг халах.

Mөрийн болон албаны нууцын тухай хуульд нэмэлт, өөрчлөлт оруулах тухай хуулийн  төслөөр Төрийн болон албаны нууцын тухай хуулийг Төрийн нууцын тухай хууль болгон өөрчлөх, хуулийн төслийн 1 дүгээр зүйлээр Монгол Улсын төрийн нууцад хамаарах мэдээллийн жагсаалтыг хуулиар батлах тухай зохицуулалт хуульд нэмж оруулахаар төсөлд тусгасан. Харин хуулийн төслийн 2, 3 дугаар зүйлд мэдээллийг төрийн болон албаны нууцад хамааруулах, нууцыг шилжүүлэх, ил болгох, нууцын зэрэглэл тогтоох, өөрчлөх, нууцын хугацааг сунгах асуудлыг Засгийн газар Улсын Их Хуралд өргөн мэдүүлж, Улсын Их Хурлаас хууль батлах замаар уг асуудлыг хэлэлцэн шийдвэрлэх агуулгатай заалтыг тусгасан.  

Хууийн төслийн 4, 5 дугаар зүйлээр  Төрийн болон албаны нууцын тухай хуулиас албаны нууц гэх ойлголтыг хасахаар тусгасан болно. 

   


ХУУЛЬ САНААЧЛАГЧ 


 




 









ТӨРИЙН БОЛОН АЛБАНЫ НУУЦЫН ТУХАЙ ХУУЛЬД НЭМЭЛТ,
ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ТОВЧ ТАНИЛЦУУЛГА


Төрийн болон албаны нууцын тухай хуульд нэмэлт, өөрчлөлт оруулах тухай хуулийн төслийн 1 дүгээр зүйлээр Төрийн болон албаны нууцын тухай хуулийн 4 дүгээр зүйлд  “Монгол Улсын төрийн нууцад хамаарах мэдээллийн жагсаалтыг хуулиар батлана.” гэсэн заалт нэмэхээр тусгасан.

Төслийн 2 дугаар зүйлээр Төрийн болон албаны нууцын тухай хуулийн 10 дугаар зүйлийн 10.1.5 дахь заалтыг “мэдээллийг төрийн болон албаны нууцад хамааруулах, нууцыг шилжүүлэх, ил болгох, нууцын зэрэглэл тогтоох, өөрчлөх, нууцын хугацааг сунгах асуудлыг Улсын Их Хуралд өргөн мэдүүлэх” гэсэн агуулгаар өөрчлөхөөр төсөлд тусгалаа. 

Төслийн 3 дугаар зүйлээр Төрийн болон албаны нууцын тухай хуулийн 13.2 дахь хэсгийг “Төрийн байгууллага, бусад хуулийн этгээд нь энэ зүйлийн 13.1-д заасан жагсаалтын хүрээнд салбар, байгууллагын хэмжээнд нууцлах төрийн нууцад хамаарах мэдээллийн жагсаалтыг боловсруулж, тагнуулын байгууллагын саналыг авч Засгийн газарт хүргүүлнэ” гэсэн агуулгаар, 19.3 дахь хэсгийг “Төрийн нууцад хамаарах мэдээллийг хуульд заасан үндэслэлээр нууцлах хугацаа дуусахаас өмнө ил болгох эсэхийг Засгийн газрын саналыг үндэслэн Улсын Их Хурал шийдвэрлэнэ.” Гэсэн агуулгаар өөрчлөхөөр төсөлд тусгалаа. 

 Төслийн 4 ба 5 дугаар зүйлээр албаны нууын гэсэн ойлголтыг хүчингүй болгохоор тусгав. 

